
Nts’a maikutlo a hau holim’a e ‘ngoe ea liqotsulo tsena.

1. (a)

Rato la Lipompong

Motoaoi-toai ke oang lithoteng?
Motoai-toai ke oa thope kharebe;
Ka nka bohato ka seha liakere,
Akere tsa pelo ea lerato bophara.

Ngoana ema moo re bue, 
Ngoana tseba hoba ke tatile,
Ke tatetse pelong ea hao ho amoheloa,
Teng ke lule sa mokoko kalaneng.

Ka thua ponto ka reka haholo,
Ka rekela ngoan’e motle ka thela-
Jo rato la lipompong bohata!
Rato la mphoqa ka utloa bohloko.

Ntho ka huleha moea ka etsa mehlolo,
Ka ana ka mme ka hlapanya,
Ka chaea monoana ka ikutla sefuba,
Ka re, ngoanana, ha ke u rate kea petsoha.

Sekesepents’e pokothong tsa tsoa lenyelenyele,
Ha tsoa mahafokorone le ‘ona mateke;
Phasele tsa lipompong mokoloko,
Ngoana a ja lithofi lilekerekhuti.

Ngoanana tooe lehatanyana,
Ha u nthate u rata kurala,
U rata pompong tsa ka ho feta,
Mohla li felang, jo ka le bona.  

Thope e re rato le felile e a tsamaea,
Thope e mphile liseke ke maketse,
Ke makalitsoe ke rato la lipompong bohata,
Rato la nkemele-ka-moo-kea-tla.

Ntsane  K.E. ‘Musa-Pelo 11  1962 

– Nts’a maikutlo a hau mabapi le tsela eo mathata a sethothokisi a hlahisitsoeng ka eona.

– Sengoli se sebelisitse maqiti afe ho fetisa molaetsa oa sona?

– Thothokiso ee e fana ka ts’usumetso efe bophelong ba hau?

1. (b)

Ho ba le lerato le matla ho ne ho mo thusitse esita le ka ho neha mokoka oa ho iphapanyetsa 
likhopiso tse ngata, tse neng li hlaha ka lapeng habonolo. Hape ho ne ho mo thusitse ka ho mo neha 
boikokobetso ba ho beta bohale ba hae ka ho qoba arabisa Leseli hampe. Leha bobeli ba bona ba ne 
ba ts’ohela ba itlohetse ho fihlela ba ameha maikutlo ho isa moo. Homme bohale ba hae ‘Malekupa 
ba tlhaho bona e ne e le bo ts’oanang le ba lelakabe le letala, boo le joale e neng e bile lehlohonolo 
le leholo hore ho tota ha lerato la hae le bo hlapolle.
Empa joale ka motsotso ona, mona holim’a lithota, o ne a fokaela har’a lefifi ka kholo ea hore o 
bapetse ka nako le pelo ea hae, ka ho tloha a ratile Leseli.
Ha a nahana kamoo eo a seng a mo fetohetse kateng, a its’ela ka likhapha le ho 
feta. 
Ka lebaka la lefifi le ho haelloa ke pono e nepahetseng, a tsamaea habohloko. A tsamaea a 
khets’emela liforong moo ho leng hobe, ‘me ka nako e ‘ngoe a bile a e oa. Ha il’o theohela ka 
nokeng ea Tsoinyane, a se a furalletse motse oa Ha Lesiea a thafalloa ke tsela ka ho fetisisa. Lifate 
tse atlehileng tsa cheche le tsa ts’ilabele li ne li entse moru o teteaneng, ‘me li totisa lefifi le ho 
ts’abeha ha sebaka seo. Ka nako e ‘ngoe ha a ntse a tsamaea a qoba makala a tsona, o ne a ee a 
utloe a se a thula lejoe ka moomo a be a oe fats’e. E re ha a ema moo a o silile ka seatla, e se feela, 
ho le bohloko bo otlang pelo. Maqeba a ho phumoha le ‘ona a ne a se a mo atetse haholo, a se a sa 
tsebe hore na o hlokomela lefe, o tlohela lefe.  
Ha a il’o tsoella ka thoko ho moru, a se a il’o fihla nokeng, a utloa lesoahla-soahla la ntho eo e 
kang e ne  e sisinyeha. A haroha letsoalo habohloko, moriri oa hae oa baleha; pelo ea hae ea otlela 
holimo hoo e neng ebile eka o a bipetsoa. 
Lehano la oma ngo, eaka le ne le sa ka tloha le e-na le mathe ho hang. Ketsahalo ena e neng e mo 
ts’ositse ea mo senyetsa sebetenyana seo a neng a na le sona. Ea mo lahlisa ts’eponyana eohle ea 
hore o ne a tla fihla ha habo a ntse a phela.
Ha a tloha moo a nka ka saole, a tsamaea a its’ohlometsaka le mankoaneng, a se a sa khethe moo a 
hatang teng. Ho matheng hoo ha hae a utloa eka lesoahlasoahla lane le mo behile merebele, eaba o 
phahamisa litlhako le ho feta.  A matha ‘Malekupa a ba ea tlolela ka nokeng. Ha a fihla kateng a se 
ke a hlola a sa its’oenya ka ho qamaka ka mahohle, empa a itahlela ka metsing ka lieta. Ketsong eo 
a hata lejoe le bolele, a thella ‘me hang a re phakha kahar’a metsi. Moo a oeleng a se ke a mamella, 
a bitsoa ka mose a ntse a khasa ka maoto le matsoho, mose o motle-motle o re tee ke metsi.

Mafata T. Mosikong oa Lerato 1992  

– Sengoli se hlahisa mophetoa ea amehang litabeng tsee joang?

– Karaburetso e sebelisitsoeng moo e thusitse hakae phetisong ea molaetsa?

– Maikutlo a hau ke afe mabapi le tlhokofalo ‘meleng le moeeng litabeng tsee?


